
XIX АСР ОХИРИ- XX БОШИДА ЎЗБЕКИСТОНДА УМУМИЙ 
ОВҚАТЛАНИШ МУАССАСАЛАРИ ФАОЛИЯТИ: ЎЗГАРИШЛАР 
ВА МУНОСАБАТ   

 
 KALIT SO‘ZLAR:   ANNOTATSIYA  

choyxona, restoran, bufet, 
umumiy ovqatlanish, xizmat 
ko‘rsatish, sovet hokimiyati, 
soha, ahol 

Maqolada muallif tomonidan XIX asr oxiri- XX asr boshlarida 
umumiy ovqatlanish tizimidagi o‘zgarishlar, sohaga xizmat 
ko‘rsatishning yangi turlarining kirib kelishi, rivojlanishi hamda 
bu o‘zgarishlarga aholining munosabati yoritilgan. 

 

Маълумки,  ижтимоий инфраструктураларнинг бир тармоғи ҳисобланган 

умумий овқатланиш тизими [1]   кишилар ҳаётида алоҳида ўринга эга бўлиб, унда 

ишнинг тўғри ташкил этилиши, шароити, сифати, аҳолининг эҳтиёж ва 

таклифларини инобатга олиниши ўз ўрнида муассаса ривожида муҳим аҳамият касб 

этади.  

Ўзбекистон тарихида умумий овқатланиш  муассасалари узоқ даврга бориб, 

уларнинг замонавий кўринишларини вужудга келишида қуйидагиларни эътироф 

этиш лозим. Бугунги кунда ҳам аҳоли кўп ташриф буюрадиган чойхоналар қадимда 

работлар, бозор, гузарлар ва маҳаллалардаги хушманзара жойларга қурилган, уларда 

чой-нондан ташқари турли қанд-қурс, мева қоқилар сотилган, таомлар ҳам 

тайёрланган. Чойхоналарлар мусофирлар, йўловчилар тунаб қоладиган жой 

вазифасини ҳам бажарган [2].   

 Россия империяси даврида аҳоли кундалик турмушидаги анъанавий  

овқатланиш масканларига янги кўринишдаги буфетлар, меҳмонахоналар 

(овқатланиш масканлари бўлган) ҳамда ресторанлар кириб кела бошлаган. Албатта, 

уларга маҳаллий аҳолининг мурожаати нисбатан кам бўлган.  Масалан 1894 йил 

Туркистон генерал губернаторига Самарқанддан Константин Горгаридзе мурожаат 

этиб, маҳаллий аҳоли учун ўткир ичимликлар сотадиган ресторан қуриш 

лозимлигини, янги Бухорода “Орисамь” ресторани мавжудлиги маълум қилади ва 

унга фақат мустақил кишилар ташриф буюра олиши эътироф этади [3]. Бизниг 

фикримизча, бу ҳолатга маҳаллий аҳолининг ташрифи одатланмаганлиги бўлса, 

иккинчидан унда мавжуд бўлган нархлар хам ўз таъсирини кўрсатган. 

Шу даврдан жойларда спиртли ичимликларни ишлаб чиқаришга 

мўлжалланган заводларни қуришга, омборларни ташкил этишга ҳамда турли 

спиртли маҳсулотлари билан савдо қилувчи овқатланиш масканларини ташкил 

этишга эътибор қаратилган. Масалан, шу даврда Янги Марғилон ҳудудида 2 та пиво, 

1 та ароқ  ишлаб чиқариш заводи, 1 тадан пиво ва вино омбори, 1 та рус узум виноси 

билан савдо қилувчи, 3 та ичкилик учун мўлжаллаган уй ҳамда 1 та буфет ташкил 

этилган бўлса, Қўқонда 4 та рус узум виноси билан савдо қилувчи, 1 та буфет, 

Андижонда  5 та рус узум виноси билан савдо қилувчи, 1 ичкилик сотувчи маскан 

бўлган. Албатта,  бу кўрсаткичлар ўша даврда, Самарқанд ҳудудида, шунингдек, 

Жиззах ва Катта-қўрғон ҳудудларида нисбатан оз бўлса-да мавжуд бўлган [4]. Рус 

озиқ-овқат саноатига тегишли буфетлар ва ичкилик билан боғлиқ масканлар, шу 

даврда шаҳар кесимида рус аҳолисига нисбатан нечтадан тўғри келаётгани таҳлил 

қилинган [5]. Бироқ, маҳаллий аҳолининг турли ошхона ва чойхоналарини 

ривожлантириш каби масалаларга эътибор қаратилмайди. 

Архив фондининг Тошкент шаҳри руслар истиқомат қиладиган қисми Полиция 

бошқармасига тегишли йиғма жилдда, 1904 йилга оид чойхоналар бўйича бир қатор 

маълумотлар келтирилади. Хусусан, Сирдарё вилоят ҳарбий губернатори номига 

генерал лейтенант Мациевский томонидан мурожаат юборилади. Унда Мациевский 

Жанарбоевага тегишли чойхонани ёпишга етарли асос топа олмаётганлигини баён 

этади [6].  Бу ҳолат ўз ўрнида, шу даврда фаолият кўрсатиб турган, чойхонани ёпиш 

бўйича  нима учун топшириқ берилган каби саволлар туғилишига сабаб бўлади.  

Умуман олганда, XIX аср охирига келиб Ўрта Осиёда “Ривьера”, “Париж”, 

“Шимол” (Самарқанд), “Регина”, “Буффа”, “Анона” (Тошкент) каби ресторанлар 

фаолият кўрсатиб, уларда фақат юқори табақа вакилларига хизмат кўрсатилган [7].  

ХХ асрнинг 30- йилларда қизил чойхоналар ташкил этилиб, турли мавзуларда 

маърузаларни ташкил қилиш, газета ва журналларни ўқиш ишлар кенг кўламда олиб 

борилган. Яъни, совет ҳокимияти ўз ғояларини аҳолига сингдиришда улар учун узоқ 

даврдан буён анъанавий бўлган чойхоналардан усталик билан фойдаланишга 

ҳаракат қилган. Қизил чойхоналарни жадал суръатлар билан ўсиши натижасида, 

1937 йил республикада уларни сони 3437 тани ташкил этган. Шу ўринда Бухоро 

вилоятида -700 та бўлган. Бухоро вилоятидаги қизил чойхоналарда бир йилда 4176 

та маъруза ва нутқлар ўқилган. 1939 йил 1 январ ҳолатида, Ўзбекистондаги қизил 

чойхоналар сони 4073 тани ташкил этди [8].   

  Совет даврида умумий овқатланиш тизими таркибида фабрика-ошхона, 

тайёрлов,  ошхоналар, уй ошхоналари, ресторанлар, чойхоналар, кафе, 

тамаддихоналар ва буфетлар фаолият юритишар эди. Уларнинг бир қисми иш  ва 

ўқиш жойларида аҳолига хизмат кўрсатиб, таомларни тайёрлаш учун 

ҳаражатларнинг маълум қисми ўша ташкилотлар, муассасалар ва ўқув юртлари 

зиммасида бўлар эди [9].   

Умуман олганда айтиш жоизки, аҳоли кундалик турмушида муҳим аҳамият 

касб этган умумий овқатланиш тизимида бу даврда трансформацион жараёнлар юз 

бериб, хизмат кўрсатишнинг янги кўринишлари вужудга келди [10]. Ўз ўрнида, 

йиллар мобайнида қатор ҳолатларда умумий овқатланиш муассасаларининг аҳоли 

турар жойида, кейинчалик иш ва ўқиш жойларида  барпо этилишга кенг эътибор 

қаратилиб, хизмат кўрсатишнинг янги кўринишлари ташкил этилди. Бироқ, хизмат 

кўрсатишнинг янгидан-янги турлари кириб келган бўлсада, узоқ тарихга эга бўлган 

чойхоналарга аҳолининг эҳтиёжи баланд бўлганлиги муҳим аҳамият касб этади. 

